
ССЕЕППТТЕЕММВВРРИИЯЯ  2255--ГГОО  ДДЕЕННЬЬ..    
Преподобнаго отца нашего Сергия, игумена Радонежскаго и всея России 

чудотворца 
ННАА  ММААЛЛООЙЙ  ВВЕЕЧЧЕЕРРННИИ  

На Господи, воззвах: стихиры на 4, глас 5. 
Подобен: Преподобне отче: 

Преподобне отче, * душу твою с телом очистив, * Святаго Духа прекрасная 
обитель явился еси. * Иже славна тя концем, преблаженне Сергие, содея, * в чудесех 
же великаго светильника, * просветившаго во мраце сущия, * и наставника монахов, 
* сошедшеся, велемудренно ублажаем. 

Явился еси, богоблаженне, * мудрая пленица, * связуя многая врагов ополчения; 
* темже и венцем увязлся еси от Бога неувядающим, * и веселие, и радость, * и славу 
вечную восприял еси, премудре Сергие. * Того моли, Тому помолися, преподобне, * 
даровати мир миру * и душам нашим велию милость. 

Преподобне отче, * телесныя страсти зельным воздержанием * и чистыми 
молитвами, * потом же воздержания угасил еси углие страстей; * того ради чудесы 
славна тя * Российским странам, славне Сергие, показа, * украсив Небесными дарми, 
Христос. * Того моли, Тому помолися, преподобне, * даровати мир миру * и душам 
нашим велию милость. 

Слава, глас 6: 
Приидите, монашествующих множество, днесь, * Сергия, благочестия 

подражателя, * песньми и пеньми восхвалим * и честную его и многоцелебную раку, 
обстояще, * любезно облобызаем, глаголюще: * радуйся, преславне Сергие, * 
Отечеству твоему пресветлый светильниче; * радуйся, яко чисте чистейшему Свету 
совокупився; * радуйся, яко Троице предстоиши со Ангелы, * Юже непрестанно 
моли * даровати душам нашим велию милость. 

И ныне, Богородичен, глас 6: 
Богородице, Ты еси лоза истинная, * возрастившая нам Плод живота: * Тебе 

молимся, молися, Владычице, * со святыми апостолы, * помиловати души наша. 
На стиховне стихиры, глас 6. 

Подобен: Ангельския: 
От матерних пелен, мудре, * Богу возложен, Сергие преподобне, * и пустыню 

яко град соделав, * в ней множества монахов собрал еси * славити многопетую 
Троицу, * Юже моли спастися душам нашим. 

Стих: Честна пред Господем * смерть преподобных Его. 
Богомудре Сергие, * аще бо и послежди леты тя новопросвещенная Российская 

страна возрасти, * но древних чести сподобился еси, * и дарования чудес достойно 
прием; * монахов множество песнословят * и правоверною верою Христа хвалят, * 
твоими покаряющеся ученьми, * моли спастися душам нашим. 

Стих: Блажен муж, бояйся Господа, * в заповедех Его восхощет зело. 
Яко в высоких чертозех, * добродетели предуготовал еси дом себе, * Сергие, 

отче наш, * и яко воистину божественную Светлость * зрети сподобился еси, * в 



нюже вселився, зриши Святую Троицу, * Ейже молися * даровати миру велию 
милость. 

Слава, глас 8: 
Преподобне отче, * мира красоту и сладость временную * отнюд возненавидел 

еси, * монашеское житие паче возлюбив, * и Ангелом собеседник быти сподобился 
еси, * и светильник многосветлый Российския земли, * чудесми, якоже второе 
солнце, сияя. * Но всех нас поминай, * совершающих священную память твою: * мы 
бо чада твоя * и овцы словесных твоих учений * и тя на помощь призываем, * 
просяще тобою прияти мир и велию милость. 

И ныне, Богородичен, глас тойже: Владычице, приими: 
Тропарь писан на велицей вечерни. 

 
  



ННАА  ВВЕЕЛЛИИЦЦЕЕЙЙ  ВВЕЕЧЧЕЕРРННИИ  
Блажен муж: 1-й антифон. 

На Господи, воззвах: стихиры на 8, глас 6. 
Подобен: Все отложше: 

Мира мятеж, преподобне, оставив * и взем крест твой, * последовал еси Христу * 
невозвратным помыслом, * и в пустыню вселился еси, преподобне, * душевныя 
страсти из корене исторгая * и телесная чувства огорчевая, * и частыми бдении и 
молитвами * благодать восприял еси, преподобне, * целити различныя недуги, * 
Ангелов собеседниче и преподобных сожителю; * молися Господу, Сергие 
преподобне, * помиловатися душам нашим. 

Преподобне отче, * кто исповесть труды твоя и болезни? * Или кий язык 
изречет жестокое твое житие, * бдение же, и сухоядение, * и еже на земли легание, * 
чистоту душевную и телесную, * устнами и умом совершенное безмолвие, * 
смирение же нелицемерное, * молитвы непрестанныя и разсуждение 
доброразсудное, * худость ризную и память смертную? * Сергие, отче наш, * моли 
спастися душам нашим. 

Преподобне отче Сергие, * ты врач душ и телес явился еси, * источая недужным 
исцеления струи, * даром же пророчествия украшен, * прорицая, яко настоящая, 
будущая: * молитвою бо князя вооружив варвары победити, * хвалящияся отечество 
его разорити, * но самех богопораженною язвою * трупия достойно падоша * 
псаломски при аде, преподобне. 

Богомудре Сергие, * славу маловременную оставль, * и в пустынях и горах * ты 
живый явился еси, * и Троицы чистый дом, * блаженне, был еси, * Еяже силою 
пресвятыя храмы воздвиг, * и ограды монашествующим во спасение создал еси; * 
живяше же в тебе Христос Бог наш, * Егоже от юности возжелел еси. * Того моли, 
Сергие преподобне, * спастися душам нашим. 

Ины стихиры преподобнаго, глас 2. 
Подобен: Терпяще мучения: 

Терпя нынешняя мужественно, * веселяся будущими, * ко всем глаголал еси, 
преподобне Сергие: * егда убо туне подвизаемся? * но вечнаго живота чающе 
получити. * Люты скорби, но сладок рай, * болезненны труды, но присносущно 
восприятие. * Не обленимся убо, о постницы! Мало стерпим, * да венцы 
нетленными увяземся * от Христа, Бога и Спаса душ наших. 

Зря, яко наслаждение, скорби, * шествуя тесным путем, * ко учеником твоим 
глаголал еси, преблаженне Сергие: * не устрашимся подвига постнаго, * да 
страшнаго геенскаго мучения избегнем, * согбенне будут руце, * да простираются же 
к Богу, * нозе же утверждены * на молитве предстояти, * не пощадим естества 
тленнаго, изволим подвиг, * да венцы победными увяземся, * от Христа, Бога и 
Спаса душ наших. 

Отверг тленныя ризы, * ходил еси в зиме без теплыя одежды, якоже в лете, * 
глаголя, терпеливе Сергие: * за рай, егоже погубихом, * ризы мягкия ныне отлагаем, * 
грехом иногда преступления одеяхомся, * совлецемся ныне ради нетленных риз, * 
небрежем, братие, о зиме преходящей, плоть изнурим, * да венцы победными 
увяземся * от Христа, Бога и Спаса душ наших. 



Слава, глас 6: 
Еже по образу соблюд невредимо, * ум владыку над страстьми пагубными 

постнически поставив, * во еже по подобию, яко мощно, возшел еси: * 
мужески бо естество понудив, * потщался еси хуждшее покорити лучшему * и 
плоть поработити духу; * темже монашествующих явился еси верх, * житель 
пустынный, благотекущих обучитель, * правило добродетели известнейшее; * 
и ныне на Небесех, зерцалом разрешшимся, * отче наш Сергие, * чисте зриши 
Святую Троицу, * моляся несредственне * о иже верою и любовию чтущих тя. 

И ныне, Богородичен, глас тойже: 
Кто Тебе не ублажит, Пресвятая Дево? Кто ли не воспоет Твоего 

Пречистаго Рождества? Моли, Чистая, Всеблаженная, Сына Твоего и Бога 
помиловатися душам нашим. 

Вход. Прокимен дне. И чтения. 
Притчей чтение (главы 3 и 8): 

Память праведнаго с похвалами, и благословение Господне на главе его.  
Блажен человек, иже обрете Премудрость, и смертен, иже уведе разум.  Лучше 
бо Сию куповати, нежели злата и сребра сокровища.  Честнейшая же есть 
камений многоценных, все же честное недостойно Ея есть.  Долгота бо дней и 
лета живота в деснице Ея, в шуйце же Ея богатство и слава.  От уст Ея исходит 
правда, закон же и милость на языце носит.  Послушайте убо Мене, о чада, 
честная бо реку: и блажен человек, иже пути Моя сохранит;  исходи бо Мои, 
исходи живота, и уготовляется хотение от Господа.  Сего ради молю вас и 
предлагаю Мой глас сыновом человеческим:  яко Аз премудрость устроих, 
совет и разум, и смысл Аз призвах.  Мой совет и утверждение, Мой разум, Моя 
же крепость.  Аз мене любящия люблю, ищущии же Мене обрящут благодать.  
Разумейте убо, незлобивии, коварство, ненаказании же, прилагайте сердца.  
Послушайте Мене и паки, честная бо реку: и отверзу от устен правая,  яко 
истине поучится гортань Мой, мерзски же предо Мною устны лживыя.  С 
правдою вси глаголы уст Моих: ничтоже в них стропотно, ниже развращенно.  
Вся права суть разумевающим и проста обретающим разум.  Научаю бо вас 
истине, да будет о Господе надежда ваша и исполнитеся Духа. 

Притчей чтение (главы 10 и 11): 
Уста праведнаго каплют премудрость, язык же неправеднаго погибнет.  

Устне мужей праведных каплют благодати, уста же нечестивых развращаются.  
Мерила льстивая мерзость пред Господем, вес же праведный приятен Ему.  
Идеже аще внидет досаждение, тамо и безчестие: уста же смиренных 
поучаются премудрости.  Совершение правых наставит их, и поползновение 
отрицающихся упасет их.  Не пользуют имения в день ярости, правда же 
избавит от смерти.  Умер праведный, остави раскаяние, наручна же бывает и 
посмеятельна нечестивых пагуба.  Правда непорочнаго исправляет пути, в 
нечестие же падает неправда.  Правда мужей правых избавит их: безсоветием 
же пленяются беззаконнии.  Скончавшуся мужу праведну, не погибнет 
надежда, похвала же нечестивых погибнет.  Праведник от лова убегнет, вместо же 
его предается нечестивый.  Во устех нечестивых сеть гражданом, чувство же 
праведных благоспешное.  Во благих праведных исправится град, и в погибели 
нечестивых радование.  Во благословении правых возвысится град, усты же 



нечестивых раскопается.  Ругается гражданом лишенный разума, муж же мудрый 
безмолвие водит. 

Премудрости Соломоновы чтение (глава 3): 
Праведных души в руце Божией, и не прикоснется их мука.  Непщевани быта во 

очесех безумных умрети, и вменися озлобление исход их.  И еже от нас шествие 
сокрушение, они же суть в мире.  Ибо пред лицем человеческим аще и муку 
приимут, упование их безсмертия исполнено.  И вмале наказани бывше, великими 
благодетельствовани будут,  яко Бог искуси я и обрете их достойны Себе.  Яко злато 
в горниле искуси их и яко всеплодие жертвенное прият я.  И во время посещения их 
возсияют и, яко искры по стеблию, потекут.  Судят языком и обладают людьми, и 
воцарится Господь в них во веки.  Надеющиися Нань разумеют истину, и вернии в 
любви пребудут Ему.  Яко благодать и милость в преподобных Его, и посещение во 
избранных Его. 

На литии стихира храма. 
И святаго стихиры, глас 6: 

Приидите, празднолюбцы * и постников сословие, * верою сошедшеся, * 
истиннаго постника почтим днесь, Сергия, * с веселием шествовавшаго по стопам 
Владыки своего * узкий путь и безстрастную жизнь, * и верою возопиим: * о 
всеблаженне, преподобных сожителю * и постников похвало! * О нас молися ко 
Господу, * помиловатися душам нашим. 

Преподобне и богоносе Сергие, * любве ради Христовы вся оставил еси * и, в 
пустыню вшед, * никакоже убоялся еси невидимых врагов коварствия, * аще бо и 
многажды приидоша на тя, * скрежетанием зубным ярость показующе, * ты же 
молитвами твоими, * яко дым, без вести сих сотворил еси. * О непорочныя твоея 
души * и крепкаго терпения твоего! * Христа непрестанно моли * спастися душам 
нашим. 

Российская убо всеосвященная и великая Церковь * с православными соборы, 
монахи же и простыми, * евангельских источников струями напоившеся, * духовно 
веселимся * в нарочитом празднице добраго пастыря и учителя, * и целебныя его 
мощи, обстояще, любезно облобызаем, * и сих, яко цветы, песньми и хвалами 
увязем, рекуще: * радуйся, Сергие блаженне, * Небесный человече, земный Ангеле * 
и Духа Святаго обитель; * радуйся, яко многих ко спасенному пути наставил еси; * 
радуйся, православному воинству нашему похвала и утверждение, * преподобне 
Сергие богоприятне, * Отечеству твоему пресветлый светильниче * и молитвенниче 
о душах наших. 

Слава, глас 6: 
Приидите, монашествующих множество, днесь, * Сергия, благочестия 

подражателя, * песньми и пеньми восхвалим * и честную его и многоцелебную раку, 
обстояще, * любезно облобызаем, глаголюще: * радуйся, преславне Сергие, * 
Отечеству твоему пресветлый светильниче; * радуйся, яко чисте чистейшему Свету 
совокупився; * радуйся, яко Троице предстоиши со Ангелы, * Юже непрестанно 
моли * даровати душам нашим велию милость. 

 
 



И ныне, Богородичен глас 6: 
Творец и Избавитель мой, Пречистая, * Христос Господь, * из Твоих ложесн 

прошед, * в мя Оболкийся, * первыя клятвы Адама свободи. * Темже Ти, Всечистая, * 
яко Божии Матери же и Деве воистинну, * вопием немолчно: * радуйся Ангельски, * 
радуйся, Владычице, * Предстательство и Покрове * и Спасение душ наших. 

На стиховне стихиры, глас 1. 
Подобен: Небесных чинов: 

Наста, богоносе, солнца светлейши твой праздник, * озаряя приходящия к тебе 
верою, * и безсмертие благоухает, * душам же источает нетление от святаго твоего 
телесе, * Сергие преподобне, * молитвенниче о душах наших. 

Стих: Честна пред Господем * смерть преподобных Его. 
Чувственныя страсти телесныя победил еси * воздержания броздами, 

чудодейственне Сергие, * и ревность к безплотным на земли показал еси, * все же 
плотское желание духу повинул еси. * Тем и ныне, в Небесных дворех водворяяся, * 
моли о душах наших. 

Стих: Блажен муж, бояйся Господа, * в заповедех Его восхощет зело. 
Блаженне Сергие, основание положив добродетели, * древняго человека 

совлекся с похотьми * и во Христа облеклся еси, Истину. * Тем обличил еси, 
преподобне, многая врагов ополчения, * наставник монахов быв, * моли спастися 
душам нашим. 

Слава, глас 8: 
Монахов множества * наставника тя почитаем, отче наш Сергие, * твоею бо 

стезею воистину право ходити познахом. * Блажен еси, Христу работав, * и вражию 
обличил еси силу, * Ангелов собеседниче и преподобных сопричастниче и 
праведных, * с нимиже молися Господеви, * помиловатися душам нашим. 

И ныне, Богородичен, глас 8: 
Безневестная Дево, * Яже Бога неизреченно заченши плотию, * Мати Бога 

Вышняго, * Твоих рабов мольбы приими, Всенепорочная, * всем подающи 
очищение прегрешений: * ныне наша моления приемлющи, * моли спастися всем 
нам. 

Тропарь, глас 4: 
Иже добродетелей подвижник, * яко истинный воин Христа Бога, * на страсти 

вельми подвизался еси в жизни временней, * в пениих, бдениих же и пощениих 
образ быв твоим учеником, * темже и вселися в тя Пресвятый Дух, * Егоже 
действием светло украшен еси; * но, яко имея дерзновение ко Святей Троице, * 
поминай стадо, еже собрал еси, мудре, * и не забуди, якоже обещался еси, * посещая 
чад твоих, * Сергие, преподобне отче наш. 

Ин тропарь, глас 8: 
От юности восприял еси Христа в души твоей, преподобне, * и паче всего 

вожделел еси мирскаго мятежа уклонитися, * мужески в пустыню вселился еси * и 
чада послушания в ней, плоды смирения, возрастил еси. * Тем быв Троице вселение, 
* чудесы твоими всех просветил еси, приходящих к тебе верою, * и исцеления всем 
подая обильно. * Отче наш Сергие, моли Христа Бога, да спасет души наша. 



Ин тропарь, глас 8: 
В чистоте жития источник слез твоих, * исповедания трудовныя поты совокупил 

еси * и купель духовную источил еси, священный Сергие преподобне, * омываеши 
творящим любовию память твою * скверны душевныя и телесныя. * Сих ради, чада 
твоя суще, вопием ти: * моли, отче, Святую Троицу о душах наших. 

Слава, и ныне, Богородичен. 
 

  



ННАА  УУТТРРЕЕННИИ  
Тропарь святаго (дважды). Слава, и ныне, Богородичен. 

По 1-м стихословии седален, глас 8. 
Подобен: Премудрости: 

Весь освящен и богоносен показался еси, * мира и богатства светлости * и вся 
елика видимых доброт маловременных преобидев, * смирением же и нищетою 
Владыце Христу последовал еси, * собрав монахов множества, и сих Православия 
ученьми просветил еси. * Тем и по кончине нестареемую благодать приял еси * и, во 
гробе лежа, нетленен пребываеши, Сергие богоблаженне, * моли Христа Бога 
согрешений оставление даровати * чтущим любовию святую память твою. 

Слава, и ныне, Богородичен: 
Яко Всенепорочная Невесто Творца, * яко Неискусомужная Мати Избавителя, * 

Приятелище яко сущи Утешителя, Всепетая, * беззакония мя суща скверно жилище * 
и демонов игралище в разуме бывша, * потщися от сих злодействия мя избавити, * 
светло жилище добродетельми соделавши. * Светодательная и нетленная, * разжени 
облак страстей и Вышняго причастия сподоби * и Света невечерняго молитвами 
Твоими. 

По 2-м стихословии седален, глас 3. 
Подобен: Красоте девства: 

Еже к Богу мудрование горе имея, отче, * и яже на земли оставил еси, * и, 
многими болезньми светло твое житие изъяснив, * всякия же божественныя 
добродетели обитель показався, * в молитвах и мольбах и пощениих Господу 
приближился еси. * Моли Христа Бога спастися душам нашим. 

Слава, и ныне, Богородичен: 
Яко невозделанна, Дево, лоза, * прекрасный Грозд, Христа, возрастила еси, * 

источающа нам вино спасительное, всех веселящее души и телеса. * Темже, яко 
виновну Тя добрых ублажающе, * присно со Ангелом вопием Ти: * радуйся, 
Обрадованная. 

По полиелеи седален, глас 8. 
Подобен: Премудрости: 

Егда, блаженне, божественному желанию ум твой вперив, * тогда оставил еси вся 
долу влекущая мудрования, * и, в пустыню вселився, яко крин процвел еси 
добродетели прекрасный, * и, страстей искоренив терние, в ней насадил еси плоды 
трудов твоих. * Темже и пожал еси рукояти, неотъемлемо богатство на Небесех. * 
Сергие преподобне, моли Христа Бога * согрешений оставление даровати чтущим 
любовию святую память твою. 

Слава, и ныне, Богородичен: 
О Тебе радуется, Благодатная, всякая тварь, * ангельский собор и человеческий 

род, * освященный храме и раю словесный, * девственная похвало, из Неяже Бог 
воплотися * и Младенец бысть, прежде век сый Бог наш, * ложесна бо Твоя престол 
сотвори * и чрево Твое пространнее Небес содела. * О Тебе радуется, Благодатная, 
всякая тварь, * слава Тебе. 

Степенна, 1-й антифон 4-го гласа.  
Прокимен, глас 4: Честна пред Господем, * смерть преподобных Его.  
Стих: Что воздам Господеви о всех, яже воздаде ми?  
Всякое дыхание:  



Евангелие от Матфея, зачало 43. 
Рече Господь Своим учеником: вся Мне предана суть Oтцем Моим, и никтоже 

знает Сына, токмо Oтец, ни Oтца кто знает, токмо Сын, и емуже аще волит Сын 
открыти. Приидите ко Мне вси труждающиися и обремененнии, и Аз упокою вы. 
Возмите иго Мое на себе, и научитеся от Мене, яко кроток есмь и смирен сердцем, и 
обрящете покой душам вашим. Иго бо Мое благо, и бремя Мое легко есть. 

По 50-м псалме стихира, глас 6: 
Иже на земли Ангела * и на Небеси человека Божия, * мира благое украшение, * 

пищу благих добродетельных, * постников похвалу, * Сергия великаго почтим: * 
насажден бо в дому Господни * и процвете праведно, * яко кедр в пустыни, * 
умножив стадо Христово словесных овец, * в преподобстве и правде. 

Канон Богородицы со ирмосом на 6 и святаго на 8. 
Канон Пресвятыя Богородицы, глас 6. 

Песнь 1 
Ирмос: Яко по суху пешешествовав Израиль * по бездне стопами, * гонителя 
фараона * видя потопляема, * Богу победную песнь поим, вопияше. 

Причащшися Ева сада, преслушаннаго брашна, клятву введе; но сию разрешила 
еси, Чистая, благословения Начаток, Христа рождши. 

Яже бисера от Божественныя молнии, Христа рождши, страстей моих мглу и 
прегрешений смущение, Чистая, разжени светом Твоея светлости. 

Языков Ждание Иаков из Тебе воплощаемаго предзряше тайно умными очесы: 
Бога, избавльшаго нас ходатайством Твоим. 

Оскудевшим начальником от племени Иудова, Пречистая, Сын Твой и Бог, 
прошед Вождь, над концы земными ныне воистину воцарися. 

Канон преподобнаго Сергия, егоже краегранесие сицево:  
Сергия похвалити, Боже мой, даруй ми. Глас 8. 

Песнь 1 
Ирмос: Колесницегонителя фараоня погрузи * чудотворяй иногда * 
Моисейский жезл, крестообразно поразив * и разделив море, * Израиля же 
беглеца, пешеходца спасе, * песнь Богови воспевающа. 

Христа, нас ради волею смирившагося даже до рабия образа, подражав, 
возлюбил еси смирение и, зельным бдением и молитвами душегубныя страсти 
умертвив, на гору безстрастия возшел еси, Сергие пребогате. 

Яко светильник света, твою душу слезными потоки украшая, и другаго Исаака 
подобно сам себе вознесл еси, преподобне, и сердце твое Богу пожерл еси. 

Иже во чреве матерни трикраты проглашением Троицы служитель показался еси 
и, Трисолнечным светом озаряемь, демонская ополчения, яко паучину, разорил еси, 
преблаженне Сергие. 

Богородичен: Законов кроме естественных родила еси Законодавца Бога и 
Человека бывша, Того, яко Блага, моли, Всенепорочная, наша беззакония презрети, 
вопиющих всегда: поим Господу, славно бо прославися. 

 



Ин канон святаго. Глас 1. 
Песнь 1 

Ирмос: Твоя победительная десница * боголепно в крепости прославися, * та 
бо, Безсмертне, * яко всемогущая, противныя сотре, * Израильтяном путь 
глубины новосоделавшая. 

Любовию Христовою утвердился еси, преподобне, и явился еси, яко река, 
обильно всю землю напаяя словом учения, богоблаженне Сергие, темже память 
твою любовию ублажаем. 

Твоею рукою бысть благословение божественным мановением: невлажная бо 
земля твоею молитвою воду источи, юже ныне почерпающе, исцеление приемлем 
независтно, преподобне Сергие. 

Весь от юности Богу освятился еси, к Нему добродетельми приближаяся, 
тленная бо, яже на земли, оставив, Небесное обрел еси богатство. 

Богородичен: Радуйся, благодати источниче; радуйся, лествице и двере 
Небесная; радуйся, свещниче, и стамно златая, и горо несекомая, Яже Жизнодавца 
Христа миру родила еси. 
Катавасия: Отверзу уста моя: 

Песнь 3 
Ирмос: Несть свят, * якоже Ты, Господи Боже мой, * вознесый рог верных 
Твоих, Блаже, * и утвердивый нас на камени * исповедания Твоего. 

Тленную мою плоть и смертную, Всечистая Богомати, из чрева Твоего 
несказанно прием Благий и обезтленив сию, вечне Себе связал есть. 

Бога воплощаема из Тебе зряще, Дево, ужасахуся страхом лицы ангельстии и яко 
Матерь Божию немолчными песньми Тя почитают. 

Ужасеся, гору умную видев Тя, пророк Даниил, из Неяже Камень отсечеся кроме 
рук и демонская капища, Богомати, крепко сокруши. 

Не может слово Тя человеческое, ниже язык, Дево, похвалити достойно: из Тебе 
бо без семене Жизнодавец Христос воплотитися, Пречистая, благоволи. 

Ин 
Ирмос: Утверждей в начале Небеса разумом * и землю на водах основавый, * 
на камени мя, Христе, заповедей Твоих утверди, * яко несть свят паче Тебе, * 
Едине Человеколюбче. 

Благих образ тебе дав твоим учеником, и привлекл еси многи души во спасение, 
отлучившихся мирскаго пристрастия, иже утешения улучиша райскаго наслаждения. 

Яко доброплодная маслина в дому Божии, блаженне, процвел еси, и елеем 
умащая души любовию тя поющих, преблаженне Сергие, и верою Христу 
вопиющих: несть свят паче Тебе, Человеколюбче. 

Страсти душетленныя успил еси бодренными бдении, блаженне, и сих ради в 
чертог Небесный вселился еси, прием, богомудре Сергие, благодать исцелений. 

Богородичен: Херувимов и Серафимов превышши явилася еси, Богородице: Ты 
бо едина прияла еси невместимаго Бога во чреве Твоем, Нескверная. Темже Тя, вси 
вернии, песньми, Чистая, ублажаем. 

 



Ин 
Ирмос: Едине ведый человеческаго существа немощь * и милостивно в не 
воображься, * препояши мя с высоты силою, * еже вопити Тебе, Святый: * 
одушевленный храме неизреченныя славы Твоея, Человеколюбче. 

Тленную славу презрев, блаженне, нетленныя и Божественныя славы наследник 
быти сподобился еси, всю бо поправ жития красоту, со Ангелы в Вышних 
Божественныя славы наслаждаешися. 

Ралом молитвенным, преподобне, землю сердца твоего обновив и сию насеяв 
семенем трудов твоих, и явился еси прекрасная Слова пшеница, и достигл еси 
незаходимаго Света селение. 

Духа Святаго сияньми почтен, и светоносным житием украсился еси, 
требующим подавая неоскудно и приемля с любовию монашествующих чины, отче 
преподобне. 

Богородичен: Из Тебе прозябе, Чистая, Цвет неувядаемый, облаговонствуя все 
человечество Божественным миром естества Своего, Иже и Отцу Собезначальный, 
из Тебе бысть под летом, Дево Всенепорочная. 

Ин кондак, глас 8: 
Яко безплотным равножитель, * всех преподобных превозшел еси * 

постническими труды и бдении молитвенными, мудре Сергие, * тем восприял еси от 
Бога исцелити недуги и прогонити бесы, * и того ради вопием ти: * радуйся, отче 
преподобне Сергие. 

Седален, глас 4. 
Подобен: Вознесыйся на Крест: 

Яко воистину тленных оставив нестоянное, * Христу от души последовал еси * и 
болезньми, и труды, и зельным воздержанием, * яко безплотен пожив, преблаженне 
Сергие, * моли Христа Бога спастися душам нашим. 

Слава, и ныне, Богородичен: 
Херувимов и Серафимов превышши еси, Богородице, * Небесе же и земли 

пространнейши, * видимыя твари и невидимыя явилася еси преимущи * несосудным 
сосуждением: * Егоже бо пространствия Небеса не вмещают, * в Твоей утробе 
вместила еси, Чистая, * Егоже моли спастися рабом Твоим. 

Песнь 4 
Ирмос: Христос моя сила, * Бог и Господь, * честная Церковь * боголепно 
поет, взывающе, * от смысла чиста о Господе празднующи. 

Поем, Пречистая, Тя, Всенепорочную, иже Тобою спасшиися, и, благочестно 
поюще, взываем: благословенна, Яже Бога, Приснодево, рождшая. 

Свет незаходимый, Дево, родила еси, сущим во тьме жития Плотию светящ, 
Всеблаженная, и поющим Тя радость, Приснодево, источила еси. 

Благодать процвете, Закон преста Тобою, Всесвятая: Ты бо, Чистая, родила еси 
Господа, подающаго нам, Приснодево, оставление. 

Мертва мя показа сада вкушение, Жизни же Древо, из Тебе явльшееся, 
Пречистая, воскреси и райския сладости наследника мя устрои. 

 



Ин 
Ирмос: Ты моя крепость, Господи, * Ты моя и сила, * Ты мой Бог, Ты мое 
радование, * не оставль недра Отча * и нашу нищету посетив. * Тем с 
пророком Аввакумом зову Ти: * силе Твоей слава, Человеколюбче. 

Духа Пресвятаго храм, отче, был еси и жизненных вод река исполняема, 
основание непоколебимо Церкве, монашествующих утверждение, Сергие 
досточудне. 

Пророчески слезными каплями на всяк день постелю омочая, Сергие славне, 
дондеже до конца страстей пучину изсушил еси; темже память твою почитаем, 
присночестную и священную. 

Лице Христово лицем, преподобне Сергие, зрети сподобился еси, зерцалом 
воистину разрешшимся. Сие бо и от мира отлучи тя к возлюбленному желанию. 

Богородичен: Очищение наших даруй неведений, яко безгрешен, и умири мир 
Твой, Боже, молитвами Рождшия Тя. 

Ин 
Ирмос: Гору Тя, благодатию Божиею приосененную, * прозорливыма 
Аввакум усмотрив очима, * из Тебе изыти Израилеву провозглашаше Святому 
* во спасение наше и обновление. 

Просвещаемь светолучными зарями, преблаженне, наслаждение Небесное приял 
еси, радуяся, яко воистину чистейший хлеб Творцу был еси, мудре Сергие, Емуже 
взывая: силе Твоей слава, Человеколюбче. 

Страсти душетленныя прешед и во глубину безмолвия вшед, прежде отрешения 
телеснаго союза умершее отроча возставил еси и паче надежди родителю его 
радость сотворил еси. Тем, удивився, Творцу вопиял еси: силе Твоей слава, 
Человеколюбче. 

Душевный разум вперив, славне, и чувствия окормив, мудре, святыню 
благочестия сущим на земли возвестил еси к Небесному шествию. 

Богородичен: Радость Тебе, Чистая, яви, с Небесе пришед, Архистратиг, 
благовести, рек: Бог изыдет Плотию из Тебе, Дево Пречистая, во спасение любовию 
поющих Тя: слава силе Твоей, человеком Помощнице. 

Песнь 5 
Ирмос: Божиим светом Твоим, Блаже, * утренюющих Ти души любовию 
озари, молюся, * Тя ведети, Слове Божий, * Истиннаго Бога, * от мрака 
греховнаго взывающа. 

Чистотою возсиявши светло, Божественное пребывание Владыки, Всепетая, 
была еси: Ты бо едина Мати Божия явилася еси, во объятиих, яко Младенца, Сего 
носивши. 

Носящи доброту умную краснейшия Твоея души, Невеста Божия была еси, 
запечатствована девством, Чистая, и светом чистоты мир просвещающи. 

Да рыдает собрание злочестивых, не проповедающих Тя яве Чистую 
Богоматерь, Ты бо врата Божественнаго Света явилася еси нам, мрак прегрешений 
разгоняющи. 

 



Ин 
Ирмос: Вскую мя отринул еси * от лица Твоего, Свете незаходимый, * и 
покрыла мя есть чуждая тьма, окаяннаго? * Но обрати мя и к свету заповедей 
Твоих * пути моя направи, молюся. 

В пощениих непреклонен пребыл еси, мудре, и до отшествия своего храня сие 
опасно, имже сподобился еси яве нетленнаго блаженства. 

Остр ум имея к Богу внимати, страсти душетленныя успил еси, отче, и снопы 
благоплодия пожал еси, питая благочестно восхваляющия тя, преподобне отче 
Сергие. 

Светло житие твое, преподобне Сергие, и известно всем концем явися, и 
божественныя доброты исполнено, молитвами же, и пощеньми, и любовию, яже ко 
Христу Человеколюбцу. 

Богородичен: Тя стену имуще и заступлением Твоим соблюдаеми, Твоею 
божественною славою хвалящеся, Тя ублажаем. Ты бо, Пречистая, душам нашим 
источаеши веселие и радование. 

Ин 
Ирмос: Бог сый мира, Отец щедрот, * Великаго Совета Твоего Ангела, * мир 
подавающа, послал еси нам; * тем богоразумия к свету наставльшеся, * от 
нощи утренююще, * славословим Тя, Человеколюбче. 

Обветшавшаго человека яве, отче, совлеклся еси и, яко скверну ризу, отверг с 
греховными страстьми, в новаго облеклся еси, еже по подобию о Христе, всечестне. 

Страстныя узы расторг высоким твоим равноангельным житием и свыше приим 
чудодействия дарование, согрешений наших очищение, Сергие, испроси. 

Богородичен: Клятву Евы, всех праматере, Твоим рождеством, Дево, упразднила 
еси, миру благословение возсиявши Христа. Темже Тя, радующеся, языком и 
сердцем Богородицу истинно исповедающе, величаем. 

Песнь 6 
Ирмос: Житейское море * воздвизаемое зря напастей бурею, * к тихому 
пристанищу Твоему притек, вопию Ти: * возведи от тли живот мой, * 
Многомилостиве. 

Великий преднаписа во пророцех Моисей Тя ковчег, и трапезу, и свещник, и 
стамну, образно назнаменуя воплощение, еже из Тебе, Высочайшаго, Мати Дево. 

Умерщвляется смерть, упраждняется и тление Адамова осуждения, Плоду 
Твоему, о Владычице, приразившееся: Жизнь бо родила еси, от тли избавляющую 
поющия Тя. 

Закон изнеможе, и прейде сень, паче бо ума и помысла явившейся мне 
благодати, яже из Тебе, Дево, Рождеством Бога и Спаса, Многопетая. 

Ин 
Ирмос: Очисти мя, Спасе, * многа бо беззакония моя, * и из глубины зол 
возведи, молюся, * к Тебе бо возопих, и услыши мя, * Боже спасения моего. 

Память твою творящим священную, отче, не престай, моля Избавителя даровати 
согрешений оставление и Небесное Царство восприяти, идеже глас празднующих 
веселит вся. 



О Христе укрепляемь, вся коварствия лукаваго твердым умом, Сергие, якоже сеть, 
расторгнул еси и пресветло светило миру, отче, показался еси. 

Светом Божественным осияемь и со Ангелы ныне на Небесех водворяяся, 
поминай верою чтущих память твою, преподобне Сергие приснопамятне. 

Богородичен: Возвысила еси воистину падшее человеческое существо, иже 
образом Божественным и Отца равенством, видимым Сыном неизменным, 
Богомати, без семене во чреве поносивши. 

Ин 
Ирмос: Из утробы Иону младенца изблева морский зверь, * якова прият; * в 
Деву же всельшееся Слово * и Плоть приемшее пройде, сохраншее нетленну: 
* Егоже бо не пострада истления, * Рождшую сохрани неврежденну. 

Нас свыше, стадо твое, озаряеши милостивно, отче, воинству благочестивому 
победу подая молитвами твоими, возвышая рог православных, от нас же приими, 
аще и малое, приносимое тебе моление. 

На недузех различных исцеления благодать тебе даровася и на дусех нечистых от 
Христа власть, мудре, яко божественный доблественник, венец приял еси победы от 
всех Царствующаго. 

Богородичен: Весь лик пророческий, от Бога научен, Твое провозгласи таинство 
несказаннаго Божественнаго зачатия еже из Тебе Слова, Мати Дево: Ты бо 
Истинный начальный Свет родила еси. 

Кондак, глас 8. 
Подобен: Взбранной Воеводе: 

Христовою любовию уязвився, преподобне, * и Тому невозвратным желанием 
последовав, * всякое наслаждение плотское возненавидел еси * и, яко солнце, 
Отечеству твоему возсиял еси; * тем и Христос даром чудес обогати тя. * Поминай 
нас, чтущих пресветлую память твою, да зовем ти: * радуйся, Сергие богомудре. 

Икос: Евангельский глас, отче, услышав, вся оставил еси плотская мудрования, 
богатство же и славу, яко прах, вменив, и на страсти, яко безплотен, подвизався, и 
безплотных ликостоянием чести сподобился еси. Разума дарование приял еси, еже и 
подаждь в песнех поющим ти сице: радуйся, Сергие преподобне и богоносе, 
Небесный человече, земный Ангеле; радуйся, Духа Святаго обитель; радуйся, 
молитвами богоданен дар приемый; радуйся, яко прежде рождения проглашением 
прославив Святую Троицу, Яже тя прослави в жизни сей и по смерти; радуйся, 
целомудрия столпе, имже всяка страсть попрася; радуйся, яко от младых ногтей 
последствовал еси Христу; радуйся, притекающим к тебе спасения ходатай; радуйся, 
светильниче многосветлый, возведый ко Христу монахов множества; радуйся, 
похвало Отечеству твоему; радуйся, пророчеством украшенный, во еже прорицати, 
яко настоящая, будущая; радуйся, яко молитвами твоими сопротивнии побеждаются; 
радуйся, православному воинству нашему похвала и утверждение, егоже соблюди 
молитвами твоими от враг ненаветно, да зовем ти: радуйся, Сергие богомудре. 

Песнь 7 
Ирмос: Росодательну убо пещь * содела Ангел * преподобным отроком, * 
халдеи же опаляющее * веление Божие мучителя увеща вопити: * благословен 
еси Боже отец наших. 



Юнош триех пещь не опали, рождество прообразующих Твое, Божественный 
бо огнь, Тебе не опалив, вселися в Тя и вся научи вопити: благословен еси, Боже 
отец наших. 

Блажат Тебе концы, Всенепорочная Мати, яко прорекла еси, просвещаеми 
светолучными сиянии Твоими и благодатию, поющии, вопиют: благословен еси, 
Боже отец наших. 

Пагубныя убо зубы в мя вонзе змий лукавнейший, но тыя Твой, Богомати, Сын 
сокруши, крепость же мне даде вопити: благословен еси, Боже отец наших. 

Очистилище естества Ты еси, Едина Богоблаженная: на рамех бо херувимских 
седящаго Бога во объятиих носивши, вопиеши: благословен еси, Боже отец наших. 

Ин 
Ирмос: Божия снизхождения * огнь устыдеся в Вавилоне иногда, * сего ради 
отроцы в пещи, радованною ногою, * яко во цветнице, ликующе, пояху: * 
благословен еси, Боже отец наших. 

В пещи искушений разжжения Божественная благодать ороси тя, преподобне, и 
многосветла Троическим желанием показа, зовуща: благословен Бог отец наших. 

Мир преобидев, славне Сергие, на земли, яко безплотен, пожил еси и ангельским 
ликостоянием сподобился еси. Тем тя верою почитаем, досточудне. 

В пристанище тихое вшед, богомудре, житейских плаваний отбегл еси и 
волнующимся житейскими спасительное окормление был еси, воспевающим: 
благословен Бог отец наших. 

Богородичен: Жезл прорасте, Дево, из корене Иессеева, всеблаженный Плод, 
Цвет носящи спасительный верою Сыну Твоему вопиющим: отцев наших Боже, 
благословен еси. 

Ин 
Ирмос: Тебе умную, Богородице, пещь * разсмотряем, вернии, * якоже бо 
отроки спасе три Превозносимый, * мир обнови во чреве Твоем всецел, * 
хвальный отцев Бог и препрославлен. 

Другое Небо на земли божественным мановением, преблаженне, показался еси, 
воспитал еси словесное стадо, яко Ангел живый с плотию, богомудре. 

Имуще тя к Богу, чада твоя, крепка молитвенника, блаженне, и утешителя 
печальных, поборника же, и предстателя, и ходатая благочестия, от всяких бед 
спасаемся, преподобне Сергие. 

Богородичен: Радуйся, чистая Адамова Дщи, из Тебе бо произыде Пастырь, 
облекся истинно во всего мя, человека, превозносимый за милосердие непостижное 
отцев Бог благословенный. 

Песнь 8 
Ирмос: Из пламене преподобным росу источил еси * и праведнаго жертву 
водою попалил еси: * вся бо твориши, Христе, токмо еже хотети. * Тя 
превозносим во вся веки. 

Позлащенною ризою, якоже Царицу, Сын Твой, просветив зарею Духа, Тебе 
одесную Себе постави, Всечистая, Егоже превозносим во вся веки. 



Иже хотением единем мир водрузивый из пречистыя утробы Твоея Плоть 
заемлет, свыше тую наздати хотя, Егоже превозносим во вся веки. 

Сочетанием Слова ко мне, человеку, Божественное жилище была еси, 
Пречистая, просиявши яве девства светлостию. Тем Тя поем во вся веки. 

Златозарный Тя свещник предвообрази, приемшую несказанно Свет 
неприступный, знанием Своим озаряющ всяческая. Тем Тя поем, Чистая, во вся веки. 

Ин 
Ирмос: Седмерицею пещь * халдейский мучитель * богочестивым неистовно 
разжже, * силою же лучшею спасены сия видев, * Творцу и Избавителю 
вопияше: * отроцы, благословите, * священницы, воспойте, * людие, 
превозносите во вся веки. 

Светоносный твой праздник, преблаженне Сергие, исполни радости и веселия 
духовнаго, благоухания же и просвещения тя имущим заступника и правило 
монашествующим. 

Молитвою непрестанною к Богу востекл еси и оттуду Трисолнечными сиянии 
озарился еси, на враги борения поставив, приводя постников соборы новым житием, 
Христу вопиющим: дети, благословите, священницы, воспойте, людие, 
превозносите Его во веки. 

В пощениих крепкое, в молитвах неленостное терпение в искушениих, Сергие, 
на земли показал еси, зовый: дети, благословите, священницы, воспойте, людие, 
превозносите Его во веки. 

Богородичен: Богородительнице Чистая, души моея язвы греховныя и соблазны 
очисти, ко источником примешающи, яже из ребр Рождества Твоего, иже от них 
потекшим струям; к Тебе бо взываю, и к Тебе прибегаю, и Тя призываю, 
Богоблагодатную. 

Ин 
Ирмос: Чуда преестественнаго * росодательная изобрази пещь образ: * не бо, 
яже прият, палит юныя, * яко ниже огнь Божества Девы, * в Нюже вниде 
утробу. * Тем, воспевающе, воспоем: * да благословит тварь вся Господа * и 
превозносит во вся веки. 

Прилежно поюще молим тя: молися, преподобне, победы даровати на враги 
воинству нашему, и Церкви благолепие, и миру мир. 

Духа Святаго благодать в тя вселися, лукавых духов прогонителя содела, 
монашествующих же наставника показа, зовущих: благословите, вся тварь, Господа 
и превозносите Его во веки. 

Трисолнечным светом издалеча сияя, твоим певцем свет даруй и спасение и 
миру мир, в твоей памяти, преподобне отче, зовущим: да благословит вся тварь 
Господа и превозносит Его во веки. 

Богородичен: Иже ангельскими песньми Прославляемый, богатное Слово нас 
ради обнища, Тя Матерь, доброту Иаковлю, Благословенная, избрав. Темже, 
воспевающе, поем: да благословит тварь вся Господа и превозносит Его во веки. 

 
 



Песнь 9 
Ирмос: Бога * человеком невозможно видети, * на Негоже не смеют чини 
ангельстии взирати; * Тобою бо, Всечистая, явися человеком * Слово 
воплощенно, * Егоже величающе, * с Небесными вои Тя ублажаем. 

Звезда, сияющи зарями Божества от Иакова, от мрака содержимым возсия 
Тобою, Всечистая, Христос Бог, Слово воплощенно, Имже просвещаеми, с 
Небесными вои Тя ублажаем. 

Укрепився силою Твоею и благодатию, Тебе песнь усердно от сердца возложих; 
но сию приими, Дево Чистая, благодать воздающи Твою многосветлую от 
нетленных сокровищ, Богоблаженная. 

Постав показалася еси яве Божества, в немже ризу телесе Слово истка, 
богосоделав, Дево, мой зрак; в негоже облекся, вся спасе от смысла чиста Тя 
величающия. 

Богородичен: Мертвым воскресение ныне даровася Твоим несказанным и 
неизреченным Рождеством, Богородице Всечистая: Жизнь бо, из Тебе Плотию 
обложився, всем возсия и смертную дряхлость яве разруши. 

Ин 
Ирмос: Ужасеся о сем Небо, * и земли удивишася концы, * яко Бог явися 
человеком плотски * и чрево Твое бысть пространнейшее Небес. * Тем Тя, 
Богородицу, * Ангелов и человек чиноначалия величают. 

Светоявления духовнаго исполнен быв, преподобне Сергие, светильник, сияя 
издалеча, явился еси, словесныя зари нам облистая, и Пребожественныя Троицы 
жилище показался еси. 

Воистину тя велика учителя, мудре Сергие, Российским странам Христос дарова, 
неложным правлением правяща отечество свое и учения сладчайша меда 
изливающа, ихже, яко от окрина, и мы, вернии, почерпаем независтно. 

Душетленныя страсти победив, яко пастырь истинный, упасл еси словесное 
Христово стадо, еже выну благодатию Духа, яко цветы райския, питая, преподобне. 

Богородичен: Псалмы Тя воспеваем, Обрадованная, и немолчно Ти, еже 
радуйся, вопием: Ты бо источила еси всем радование. 

Ин 
Ирмос: Образ чистаго Рождества Твоего * огнепалимая купина показа 
неопальная, * и ныне на нас напастей свирепеющую угасити, молимся, пещь, 
* да Тя, Богородице, * непрестанно величаем. 

Любовию Христовою, мудре, просвещаемь и добродетельми облистаемь, не 
осквернил еси души твоея доброту, ко отцем преставился еси в добрей старости и 
Богу со Ангелы, Сергие, предстоиши. 

Очисти наша согрешения, Слове, и просвети очи сердечныя, еже чисто зрети 
Твою светлость Божественнаго светолития, молитвами твоего угодника Сергия, да 
Тя вси величаем. 

Богородичен: О, страннаго Твоего чудесе! Ты бо, Дево Богородице, таинство, 
прежде веков и родов сокровенное в Бозе, вся создавшем, рождши Бога Слова 
несказанно, явилася еси. 



Светилен: 
Процвел еси, яко финикс, Давидски, отче, * и обитель явился еси Духа 

Всесвятаго, * Иже славна тя вселенней показа, * о нас непрестанно Христа моли, * 
почитающих верою пречестную память твою, * преподобне Сергие. 

Слава, и ныне, Богородичен: 
Тя песньми немолчными ублажаем, Дево, * яко от Троицы Единаго родила еси, 

Богородице, * и носиши на божественных объятиих * Пребогатое Слово, 
Невращное и Неизменное. 

На хвалитех стихиры на 4, глас 4. 
Подобен: Званный свыше: 

Егда Божественное звание * найде на тя, пребогате, * тогда все плотское 
мудрование * духу повинул еси, * пощения страданьми утвердився, * и, яко злато, в 
горниле искушено, сияя, явился еси. * Приятелище был еси Духа Пресвятаго, * 
собрав монашествующих множества * и учении твоими, яко некоею небовосходною 
лествицею, * на высоту добродетелей возводя. * Поминай нас, Сергие, чтущих 
память твою, * спасти и просветити души наша. (Дважды). 

Возсия днесь пресветлая * и всепразднственная память твоя, преславне Сергие, * 
созывающи многочисленное постников сословие * и преподобных ликостояния, * в 
нейже Ангели славят * в Троице покланяемаго Бога нашего, * человецы же, 
притекающии * к священней раце мощей твоих, * исцеления дары приемлют; * и тя 
венчавшаго * Христа прославляем, * Спаса душ наших. 

Богоносе и преблаженне * отче Сергие, * ты пророчески * постелю слезами 
измывал еси, * не дал еси сна твоим очесем, * ни веждом дремания, * сердечное 
желание еже ко Христу являя, * Егоже измлада возлюбив, * всякия добродетели вид 
исправил еси. * Темже тя ублажаем, * Христа величающе, * тя прославльшаго. 

Слава, глас 2: 
Преподобне отче, * измлада воздержанию прилежав, постився, * орган был еси 

Святаго Духа. * Тем и чудес дарования прием, * человеки научил еси преобидети 
маловременная. * Ныне же неизреченным светом светле сияеши, * просвети наша 
мысли ходатайством твоим, * мудре Сергие. 

И ныне, Богородичен, глас тойже: 
Все упование мое на Тя возлагаю, * Мати Божия, * сохрани мя под кровом 

Твоим. 
Славословие великое. Ектении и отпуст. 

 
  



НА ЛИТУРГИИ 
Блаженны, перваго канона святаго, песнь 3-я, и втораго, песнь 6-я.  
Тленную мою плоть и смертную, Всечистая Богомати, из чрева Твоего 

несказанно прием Благий и обезтленив сию, вечне Себе связал есть. 
Бога воплощаема из Тебе зряще, Дево, ужасахуся страхом лицы ангельстии и яко 

Матерь Божию немолчными песньми Тя почитают. 
Ужасеся, гору умную видев Тя, пророк Даниил, из Неяже Камень отсечеся кроме 

рук и демонская капища, Богомати, крепко сокруши. 
Не может слово Тя человеческое, ниже язык, Дево, похвалити достойно: из Тебе 

бо без семене Жизнодавец Христос воплотитися, Пречистая, благоволи. 
Память твою творящим священную, отче, не престай, моля Избавителя даровати 

согрешений оставление и Небесное Царство восприяти, идеже глас празднующих 
веселит вся. 

О Христе укрепляемь, вся коварствия лукаваго твердым умом, Сергие, якоже сеть, 
расторгнул еси и пресветло светило миру, отче, показался еси. 

Светом Божественным осияемь и со Ангелы ныне на Небесех водворяяся, 
поминай верою чтущих память твою, преподобне Сергие приснопамятне. 

Богородичен: Возвысила еси воистину падшее человеческое существо, иже 
образом Божественным и Отца равенством, видимым Сыном неизменным, 
Богомати, без семене во чреве поносивши. 

 
Тропарь, глас 4: 

Иже добродетелей подвижник, * яко истинный воин Христа Бога, * на страсти 
вельми подвизался еси в жизни временней, * в пениих, бдениих же и пощениих 
образ быв твоим учеником, * темже и вселися в тя Пресвятый Дух, * Егоже 
действием светло украшен еси; * но, яко имея дерзновение ко Святей Троице, * 
поминай стадо, еже собрал еси, мудре, * и не забуди, якоже обещался еси, * посещая 
чад твоих, * Сергие, преподобне отче наш. 

Ин тропарь, глас 8: 
От юности восприял еси Христа в души твоей, преподобне, * и паче всего 

вожделел еси мирскаго мятежа уклонитися, * мужески в пустыню вселился еси * и 
чада послушания в ней, плоды смирения, возрастил еси. * Тем быв Троице вселение, 
* чудесы твоими всех просветил еси, приходящих к тебе верою, * и исцеления всем 
подая обильно. * Отче наш Сергие, моли Христа Бога, да спасет души наша. 

Кондак, глас 8. 
Подобен: Взбранной Воеводе: 

Христовою любовию уязвився, преподобне, * и Тому невозвратным желанием 
последовав, * всякое наслаждение плотское возненавидел еси * и, яко солнце, 
Отечеству твоему возсиял еси; * тем и Христос даром чудес обогати тя. * Поминай 
нас, чтущих пресветлую память твою, да зовем ти: * радуйся, Сергие богомудре. 

 
 
 



Ин кондак, глас 8: 
Яко безплотным равножитель, * всех преподобных превозшел еси * 

постническими труды и бдении молитвенными, мудре Сергие, * тем восприял еси от 
Бога исцелити недуги и прогонити бесы, * и того ради вопием ти: * радуйся, отче 
преподобне Сергие. 

 
Прокимен, глас 7: Честна пред Господем * смерть преподобных Его:  
Стих: Что воздам Господеви о всех, яже воздаде ми?  

Апостол к Галатом, зачало 213.  
Братие, плод духовный есть любы, радость, мир, долготерпение, благость, 

милосердие, вера, кротость, воздержание: на таковых несть закона. А иже Христовы 
суть, плоть распяша со страстьми и похотьми. Аще живем духом, духом и да ходим. 
Не бываим тщеславни, друг друга раздражающе, друг другу завидяще. Братие, аще и 
впадет человек в некое прегрешение, вы духовнии исправляйте таковаго духом 
кротости: блюдый себе, да не и ты искушен будеши. Друг друга тяготы носите, и 
тако исполните закон Христов. 

Аллилуия, глас 6: Блажен муж, бояйся Господа, в заповедех Его восхощет 
зело.  
Стих: Сильно на земли будет семя его.  
 

Евангелие от Луки, зачало 24.  
Во время оно, ста Иисус на месте равне, и народ ученик Его, и множество много 

людей от всея Иудеи и Иерусалима, и помория Тирска и Сидонска, иже приидоша 
послушати Его и исцелитися от недуг своих, и страждущии от дух нечистых, и 
исцеляхуся. И весь народ искаше прикасатися Ему, яко сила от Него исхождаше, и 
исцеляше вся. И той возвед очи свои на ученики своя, глаголаше: блажени нищии 
духом, яко ваше есть Царствие Божие. Блажени, алчущии ныне, яко насытитеся. 
Блажени, плачущии ныне, яко возсмеетеся. Блажени будете, егда возненавидят вас 
человецы, и егда разлучат вы и поносят, и пронесут имя ваше яко зло, Сына 
Человеческаго ради. Возрадуйтеся в той день и взыграйте, се бо мзда ваша многа на 
небеси. 

Причастен: В память вечную будет праведник, от слуха зла не убоится. 
 


